
რეზონანსი

"კობახიძე "ფრიდომ ჰაუსზე" შეტევით კონსერვატორების გულის მოგებას ცდილობს" (ახალი თაობა)

ავტ. ეკატერინე ბასილაია

სტატიაში საუბარია "ფრიდომ ჰაუსის" მიერ გამოქვეყნებულ ბოლო ანგარიშზე. გამოცემა ციტირებს პრემიერ-მინისტრისა და პარლამენტის თავმჯდომარის კომენტარებს, რომლითაც მათ ანგარიში შეაფასეს და მას "ტენდენციური და არაკომპეტენტური" უწოდეს. 
პოლიტოლოგ გია ხუხაშვილის შეფასებით, მისთვისაც გადაჭარბებულად კრიტიკული იყო "ფრიდომ ჰაუსის" ანგარიში, თუმცა "ქართული ოცნების" ლიდერების ასეთი "გაცხარებული შეტევა" და აგრესია ძალიან არაადეკვატურია. მისივე თქმით, როდესაც ასეთ ავტორიტეტულ ორგანიზაციებზეა საუბარი, შეფასება დიპლომატიურ ჩარჩოებში უნდა ჯდებოდეს, თორემ შემდეგი დასკვნა უარესი იქნება. ექსპერტი აქვე შეახსენებს მთავრობის წევრებს, რომ ამ დასკვნას მარტო საქართველოში არ კითხულობენ და საქართველოს პარტნიორების ნდობა ამ ორგანიზაციის მიმართ ბევრად უფრო მაღალია, ვიდრე მათი ნდობა ქართული ხელისუფლების მიმართ.
„კობახიძე ამ შეტევით ცდილობს, მოიგოს იმ კონსერვატიული ნაწილის გული, რომელთანაც გუნდში დიდი პრობლემები შეექმნა მისი არაადეკვატური თავმჯდომარეობით და ახლა ცდილობს, მათ დაუმტკიცოს, რომ ისიც კონსერვატორია.“ - დასძენს ხუხაშვილი.
საერთაშორისო სამართლის სპეციალისტ დავით ჯანდიერის თქმით, ასეთი დისკუსიით მხოლოდ არადემოკრატიული ქვეყნები გამოირჩევიან.
"საერთაშორისო გამჭვირვალობა-საქართველოს" აღმასრულებელი დირექტორის მოადგილე გიორგი ონიანის თქმით, ძალიან სამწუხაროა, რომ "ქართული ოცნება" შეუერთდა იმ ხელისუფლებათა რიცხვს, რომლებიც "ფრიდომ ჰაუსს" აკრიტიკებენ, რადგან ამით ამ გავლენიან ორგანიზაციას არაფერი დააკლდება, საქართველოს ხელისუფლებაზე კი ეს ძალიან ცუდად მეტყველებს. ის ურჩევს ირაკლი კობახიძეს, კონკრეტული კითხვები დაუსვას აღმასრულებელ ხელისუფლებას და მათ მოსთხოვოს იმ კონკრეტული პრობლემების გამოსწორება, რომელზეც ამ დასკვნაშია საუბარი. 
სოსო ცინცაძე: ეტყობა, ივანიშვილმა ვერ მოიცალა ამათთვის, რომ ერთი დაუცაცხანოს (რეზონანსი)

ავტ. ეკატერინე ბასილაია

ინტერვიუ სოსო ცინცაძესთან.

ექსპერტი სოსო ცინცაძე მმართველ პარტიაში არსებულ უთანხმოებას დეპუტატებს შორის გავლენების გადანაწილებისთვის ბრძოლად აფასებს. მისი თქმით, ეს კინკლაობა მათ არაპროფესიონალიზმს, არაკვალიფიციურობას აჩვენებს. 
ექსპერტი არ ფიქრობს, რომ დაპისირსპირებას დაშლა მოყვება. მისივე სიტყვებით: უბრალოდ, ეტყობა ბიძინა ივანიშვილმა ვერ მოიცალა ამათთვის ამ დღეებში, რომ ყველა შეკრიბოს და ერთი დაუცაცხანოს. როგორც კი მივა, ან მის ნათქვამს გადასცემენ ამ აჯანყებულ დეპუტატებს, გაყუჩდებიან. შემდეგ დაიწყებენ ლაპარაკს, რომ ნახეთ, რა მაგარი ბიჭები ვართ, აზრთა სხვადასხვაობა იყო, ეს კი დემოკრატიაა და ყველაფერი გავარკვიეთო.“
რესპონდენტი მიიჩნევს, რომ მოვლენების შემდგომი განვითარება დამოკიდებულია იმაზე, რა გადაწყვეტილებას მიიღებს  ივანიშვილი, რადგან ის არის პარტიის დამფუძნებელი და მთავარი მზიდი კონსტრუქცია. მისივე თქმით, ერთი რამ დანამდვილებით იცის, რომ გედევან ფოფხაძე მომავალ პარლამენტში არ იქნება, რადგან მას ამ ამბოხებას არავინ აპატიებს.

რაც შეეხება „ფრიდომ ჰაუსის“ ანგარიშს და მთავრობის წევრების მიერ გამოთქმულ კრიტიკულ კომენტარებს, ცინცაძე ამბობს, რომ ეს პირველი შემთხვევა არ არის, როდესაც უკმაყოფილო ხელისუფლება პრობლემების გარეთ გატანას არასამთავრობოებს აბრალებს. "ფრიდომ ჰაუსი" კი ისეთი გიგანტია, რომ საქართველოს მმართველი პარტიის მხრიდან ნასროლი კენჭები იქამდე ვერ მიაღწევს. ექსპერტი დასძენს, რომ რაც უფრო გაღიზიანებული იღებს ხელისუფლება კრიტიკას, ეს არის პირველი მაჩვენებელი იმისა, რომ კრიტიკა მიზანში მოხვდა.
"ოცნებაში" ელიან, რომ ნაჩხუბარ დეპუტატებს ივანიშვილი შეარიგებს (რეზონანსი)
ავტ. თიკო ოსმანოვა

სტატიაში გამოთქმულია ვარაუდი, რომ "ქართულ ოცნებაში" დაპირისპირებული მხარეები, შესაძლოა, ბიძინა ივანიშვილმა შეარიგოს. ამასთან, ცნობილია, რომ უახლოეს დღეებში "ქართული ოცნების" ხსდომა გაიმართება და მმართველი პარტის ბედი სწორედ ამ სხდომაზე გადაწყდება. ირაკლი კობახიძის განცხადებით, შეხვედრაზე ბიძინა ივანიშვილის დასწრება თავად მასზე იქნება დამოკიდებული. კობახიძის თქმით,  არსებობს იმის რესურსი, რომ ურთიერთობა დალაგდეს, მაგრამ, ბუნებრივია, იქნება შესაბამისი წინაპირობები.

უმრავლესობაში არსებულ დაპირისპირებას ზაქარია ქუცნაშვილიც გამოეხმაურა. მისი თქმით, დაპირისპირების ნიშნები აშკარაა და მას მკურნალობა სჭირდება, თუმცა რაც მმართველ გუნდში ხდება, კრიზისი არ არის, რადგან გუნდს გადაწყვეტილებების მიღების უნარი აქვს, კრიზისი კი გადაწყვეტილებების მიღების უუნარობას ნიშნავს.

ცისკარიშვილი: "ბატონი ბიძინას ფეხის ერთი დაბაკუნება თავის ადგილებზე დასვამს ყველას"

ავტ. ნინო ქეთელაური

პოლიტოლოგი სოსო ცისკარიშვილი "ქართულ ოცნებაში" არსებულ დაპირისპირებაზე საუბრობს. მისივე განმარტებით, ეს არის მხოლოდ საკუთარი, ინდივიდუალური ინტერესების დაცვისთვის ბრძოლა, რაც მიუღებელია ამომრჩევლისთვის და ქვეყნის განვითრების პროცესში უკუსვლის მიმანიშნებელია. ექსპერტი ფიქრობს, რომ ხელოვნურად არის გაღვივებული მოსაზრება, თითქოს პარლამენტის თავმჯდომარე და მთავრობის ხელმძღვანელი ერთმანეთს ებრძვიან. ცისკარიშვილის თქმით, ასე ნამდვილად არ არის იმიტომ, რომ ორივე მათგანი მათი შემრჩევი პირისთვის ახლო ადამიანია და ასეც რომ იყოს, სხვა თუ არაფერი, ბიძინა ივანიშვილი ამ ორ ადამიანს მაინც შეარიგებდა. 
„ბატონი ბიძინას ფეხის ერთი დაბაკუნება თავის ადგილებზე დასვამს ყველას. ამით ყველაფერი ნათქვამია.“ - აღნიშნავს ექსპერტი და აქვე გამორიცხავს მმართველი პარტიის დაშლას. 
მთავრობამ ბანკების წინააღმდეგ პირველად გაილაშქრა / ფინანსთა მინისტრის განცხადების შემდეგ ეკონომიკასა და საფინანსო სექტორში დიდ ცვლილებებს ელოდებიან (რეზონანსი)

ავტ. მარიკა გოგოხია

სტატიის თანახმად, საქართველოს ეკონომიკისადმი ბანკების ნეგატიური დამოკიდებულება ბოლოს და ბოლოს მთავრობამაც დაადასტურა. ფინანსთა მინისტრმა მამუკა ბახტაძემ პირდაპირ დაადანაშაულა საბანკო სისტემა ეკონომიკის განვითარების შეფერხებაში, რაც პირველი შემთხვევაა, როცა საფინანსო სექტორმა მთავრობისგან მწვავე დარტყმა იგემა. ექსპერტები იმედოვნებენ, რომ სამომავლოდ ეკონომიკაზე ბანკების გავლენა შემცირდება, რაც ერთ-ერთი ყველაზე დიდი მონაპოვარი იქნება.

საფინანსო და საბანკო სფეროს სპეციალისტები ამბობენ, რომ ეკონომიკისთვის პრობლემად ქცეულ ბანკებს ამიერიდან მაინც მოუწევთ ბიზნესის განვითარებაზე ზრუნვა და რეალური სექტორის დაკრედიტებაზე დათანხმება, რასაც წლების განმავლობაში ბლოკავდნენ. 
არასაბანკო ფინანსურ დაწესებულებათა ასოციაციის თავმჯდომარე ირაკლი ბერძენაძე ელოდება, რომ ბანკები ბიზნესის განვითარების მიმართულებით მცირე ძვრას მოახდენენ.
ანალოგიურ პოზიციაზეა ეკონომიკურ მეცნიერებათა დოქტორი ვახტანგ ჭარაია. მისი შეფასებით, თვითონ საბანკო სექტორში არ არის პრობლემა, მაგრამ მისი თამაშის წესები გაუმართავი და მიუღებელია. მისი განმარტებით, ბანკების დიდი მოგება მიღებულია ჯარიმებიდან და დარიცხული საურავებიდან. ასეთი საბანკო სექტორი კი მხოლოდ თავის მოგებაზე ზრუნავს და ამით ეკონომიკურ განვითარებას აფერხებს.

საქართველოში საწვავის გაძვირების საფრთხეა / მსოფლიო ბაზარზე ნავთობი ერთბაშად გაძვირდა და თუ ვითარება სწრაფად არ შეიცვალა, ფასის ზრდა გარდაუვალი იქნება (რეზონანსი)

ავტ. ნათია ლომიძე

გამოცემის ინფორმაციით, მსოფლიო ბაზარზე ნავთობი ძვირდება. 1 ბარელის ღირებულებამ 72 აშშ დოლარს გადააჭარბა. სტატიის თანახმად, საწვავის გაძვირების საფრთხეა საქართველოშიც, თუმცა, იმპორტიორები ამბობენ, რომ ნავთობკომპანიებმა, შესაძლოა, ფასის გაზრდისგან თავი შეიკავონ. 
საერთაშორისო ბაზარზე არსებული ტენდენციის მიუხედავად, ნავთობპროდუქტების იმპორტიორთა კავშირის ხელმძღვანელი ვანო მთვრალაშვილი უახლოეს პერიოდში საწვავის საცალო ფასის ზრდას არ ელოდება. როგორც მან "რეზონანსს" განუცხადა, სამომავლოდ რა იქნება, დაზუსტებით საუბარი გაჭირდება, რადგან მსოფლიო ბაზარზე არსებული ფასი რამდენიმე დღის პანიკის შედეგია და უახლოეს მომავალში შეიძლება შეიცვალოს.
მსოფლიო ბაზარზე ნავთობის ფასის ცვლილებაზე კომენტარს აკეთებს "ლუკოილ ჯორჯიას" დირექტორის მოადგილე შავლეგ მიშველაძეც. მისი მტკიცებით, მიუხედავად იმისა, რომ მსოფლიო ბაზარზე საკმაოდ რთული ვითარებაა, "ლუკოილი" მაქსიმალურად ცდილობს, გამოიყენოს ყველა რესურსი საწვავის ფასის შესანარჩუნებლად. ბრენდირებულ სადგურებს შორის მათ მიერ დადგენილ ყველაზე დაბალ ფასს მიშველაძე იმით ხსნის, რომ ქვეყანაში ეროვნულმა ვალუტამ გამყარება დაიწყო, რაც საწვავის ფასზეც აისახა. შესაბამისად, მიშველაძის განცხადებით, საერთაშორისო ბირჟებზე განვითარებული მოვლენების მიუხედავად, საწვავის ფასის მომატება მოსალოდნელი არ არის. 
სავაჭრო ომი საქართველომდეც მოაღწევს / "ეკონომიკური ტიპის სირთულეები იქნება, ამას მსოფლიოც იგრძნობს სხვადასხვა კუთხით და ჩვენც" (რეზონანსი)

ავტ. ნათია ლომიძე

საერთაშორისო გლობალური სავაჭრო პროცესების შესახებ საუბრისას ეკონომისტები ვარაუდობენ, რომ მსოფლიო ბირჟებზე არსებული მდგომარეობა საქართველოშიც შეცვლის ვითარებას.
საერთაშორისო სავალუტო ფონდის ხელმძღვანელ კრისტინ ლაგარდის განცხადებით, თავისუფალი ვაჭრობის სისტემა, რომელიც საერთო წესებსა და პასუხისმგებლობაზეა დამყარებული, რღვევის საფრთხის წინაშე დგას.
აკადემიკოსი ავთო სილაგაძე აცხადებს, რომ მსოფლიოში მიმდინარე დიდი ეკონომიკური კონფლიქტები საქართველოზეც იქონიებს გავლენას, რადგან შეუძლებელია, გართულება არ აისახოს ქვეყნის ეკონომიკაზე იმ მოვლენებიდან გამომდინარე, რაც მსოფლიო ბაზარზე ხდება.
ექსპერტი გია ხუხაშვილი "რეზონანსთან" საუბრისას აღნიშნავს, რომ მსოფლიოში არსებულ ვითარებაზე საქართველოც რეაგირებს, თუმცა საერთაშორისო პრობლემები ქვეყანაზე დრამატულად არ აისახება. ამის მთავარი მიზეზი კი მსოფლიო ეკონომიკაში ინტეგრაციის დაბალი მაჩვენებელია.
"სილქნეტი" "ენ-ტე-ვე პლუსის" შემოყვანსთან კავშირს უარყოფს (რეზონანსი)

ავტ. თიკო ოსმანოვა

სატელეკომუნიკაცია კომპანია "სილქნეტი" ქართულ ბაზარზე რუსული "გაზპრომის" მიერ დაფინანსებული მედია-ჰოლდინგ "ენ-ტე-ვე პლიუსის" შემოსვლასთან რაიმე კავშირს უარყოფს. თუმცა ადასტურებს, რომ რამდენიმე წლის წინ შეიძინა კომპანია "ჯორჯია ვაიმაქსი", რომლის დირექტორი დავით ნაკაშიძე იყო.
"ენ-ტე-ვე პლუსის" პარტნიორი საქართველოში შპს "მედია ჯგუფია". 2017 წლის სექტემბერში დაფუძნებული ამ კომპანიის 50%-ს დავით ნაკაშიძე ფლობს, 50%-ს კი გულნარა ხეჩოშვილი.
თავის მხრივ დავით ნაკაშიძე არის ასევე "ვაიმაქს ჯორჯიას" დირექტორი. ამ უკანასკნელი კომპანიის წილი კი "სილქნეტმა" შეიძინა.
როგორც "რეზონანსს" კომპანიის წარმომადგენელმა უთხრა, "სილქნეტს" "მედია გრუპის" არცერთ მფლობელთან არავითარი კავშირი არ აქვს.
არეშიძე: "თურქეთის ხელისუფლების ჩარევის გარეშე ეს არ მოხდებოდა, გამორიცხულია" (რეზონანსი)

ავტ. თიკო ოსმანოვა

"რეზონანსთან" საუბრისას კავკასიოლოგი მამუკა არეშიძე ეხმაურება  აფხაზეთის დელეგაციის მორიგ ვიზიტს თურქეთში. ის საგარეო საქმეთა სამინისტროს ასეთი აქტივობების მაქსიმალურად შეზღუდვისკენ მოუწოდებს. 
მისი განმარტებით, დღეს თურქეთს აქვს თავის პოლიტიკა რომელიც გულისხმობს მისი გავლენის გაზრდას პოსტსაბჭოთა სივრცეში, განსაკუთრებით კავკასიაში და მათ შორის აფხაზეთში. რუსეთის და თურქეთის კავშირი სირიასთან არის თემატური. თურქები აფხაზეთს თავის გავლენის სფეროდ მიიჩნევენ.
არეშიძე ფიქრობს, რომ თურქეთის ხელისუფლების ჩარევის გარეშე ეს არ მოხდებოდა. 
მსოფლიო სამედიცინო, სპორტული და ალტერნატიული ტურიზმის კონგრესში, რომელიც თურქეთში 5-8 აპრილს ჩატარდა, ოკუპირებული აფხაზეთის დელეგაციაც მონაწილეობდა.
ახალი თაობა

ირაკლი კობახიძე: „ნამდვილად არსებობს ჯგუფი, რომელიც ჩემი უშუალო დასაყრდენია“ / დავით ჭიჭინაძე: „ოცნებაში“ გიორგი კვირიკაშვილს კონკურენტი არ ჰყავს“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ „ქართულ ოცნებაში“ კრიზისი დასკვნით ფაზაში შედის და მმართველი გუნდის წევრები ურთიერთდაპირისპირებას უკვე ოფიციალურად ადასტურებენ.
სტატიის თანახმად, პარლამენტის თავმჯდომარე ისევ ჯიუტად უარყოფს განხეთქილების არსებობას და იქვე მედიასთან აცხადებს, რომ მას საკანონმდებლო ორგანოში ჰყავს გუნდი, რომელსაც დასაყრდენად მოიაზრებს.
გამოცემა ციტირებს პრემიერ-მინისტრ გიორგი კვირიკაშვილის განცხადებასაც, სადაც ის ამბობს, რომ ადგილი აქვს მხოლოდ აზრთა სხვადასხვაობას და არავითარი დაჯგუფებები უმრავლესობაში არ არსებობს. 
ჟურნალისტი წერს, რომ დეპუტატი დავით ჭიჭინაძის მიერ ბოლო დროს გაკეთებული განცხადებები, სადაც ის ღიად უჭერს მხარს პრემიერ-მინისტრს, სწორედ გიორგი კვირიკაშვილის წაქეზებითაა ნათქვამი. ჭიჭინაძემ განაცხადა, რომ დღეს მმართველ პარტიაში გიორგი კვირიკაშვილის კონკურენტი არ მოიძებნება.
დეპუტატი შოთა შალელაშვილი ფიქრობს, რომ პარლამენტის თავმმჯდომარემ დეპუტატებისადმი მიდგომა უნდა შეცვალოს, კერძოდ, შემოიკრიბოს ფართო წრე და მოისმინოს მათი მოსაზრებებიც, ნაცვლად რამდენიმე მისი რჩეული ადამიანისა. 

საკონსტიტუციო უმრავლესობამ შიდა ხრწნა იცის. „ოცნებას“ სწორედ ეს დაემართა“ (ახალი თაობა)

ავტ. ნათია ხურცილავა

ინტერვიუ მამუკა კაციტაძესთან.

„ახალი მემარჯვენეების“ თავმჯდომარე მამუკა კაციტაძე მმართველი პარტიის გარშემო განვითარებული მოვლენების შეფასებისას ამბობს, რომ დაპირისპირების მოტივატორია არა იდეოლოგიური განსხვავებები, არამედ გავლენის სფერო. მისივე განმარტებით, ბიძინა ივანიშვილი შეგნებულად თუ ექსპერიმენტისთვის, განზე გადგა, პარტიის წევრებმა კი იგრძნეს თავისუფლება და დაიწყეს ბრძოლა ძალაუფლების მოსაპოვებლად. კაციტაძე ფიქრობს, რომ ბრძოლის წამოწყების ინიციატორები პარტიის ახალგაზრდა წევრები არიან. მისივე თქმით, არსებული ვითარების განსამუხტად ნაბიჯებს დროულად თუ არ გადადგამს ბიძინა ივანიშვილი, მმართველ გუნდს ეს უთანხმოება ძვირად დაუჯდება.
რესპონდენტის განმარტებით, როცა მმართველ პარტიას კონკურენტი არ ჰყავს, ის საკუთარ თავში იწყებს მოწინააღმდეგის ძებნას, რასაც შიდა ხრწნა მოყვება. 
კაციტაძე იმედს გამოთქვამს, რომ სიტუაცია უფრო არ დაიძაბება და ემოციურ ფონზე არ მოხდება ხელისუფლების ცვლილება, რადგან ასეთ დროს ხალხი ყოველთვის არარაციონალურ გადაწყვეტილებას იღებს.
რამაზ საყვარელიძე: „პუტინს პრობლემები საკუთარ გარემოცვასთან ექნება“ (ახალი თაობა)

ავტ. ნონა ცაბაძე

ექსპერტი რამაზ საყვარელიძე გამოცემასთან ინტერვიუში აშშ-რუსეთის ურთიერთობაზე და მესამე მსოფლიო ომის საფრთხეზე საუბრობს. ის თვლის, რომ ვლადიმერ პუტინმა ბოლო დროს შეარბილა ტონი და შემტევ პოზიციაზე ძველებური დაჟინებით აღარ დგას. მისივე თქმით, თუკი რუსეთის პრეზიდენტი სამხედრო კონფრონტაციის გზით წავა, მას უამრავი მოწინააღმდეგე ეყოლება საკუთარ გუნდში.
ექსპერტის პროგნოზით, თუკი სამხედრო დაპირისპირება მოხდება, საქართველო აღმოჩნდება ისეთ პოზიციაში, როგორშიც იქნებიან აშშ-ის პარტნიორი სხვა ქვეყნებიც, თუმცა, მას არაფრის დამტკიცება არ მოუწევს და ქართული ძალა ამ შემთხვევაში გადამწყვეტი მნიშვნელობის არ იქნება. 
„მთვრალი მინისტრი საჭესთან დაჯდა და ქალაქში „გონკაობდა“ / ზვიად კუპრავა: „მის გასაჩერებლად დამატებითი საპატრულო ეკიპაჟები გამოიძახეს“ (ახალი თაობა)

ავტ. შორენა მარსაგიშვილი

ინტერვიუ ზვიად კუპრავასთან.

„სამართალდამცველთა რეფორმირების ცენტრის“ ხელმძღვანელი ზვიად კუპრავა  მაღალჩინოსნების მხრიდან კანონის დარღვევბის ფაქტებზე საუბრობს. მისი ინფორმაციით, ერთ-ერთი მინისტრი არაფხიზელ მდგომარეობაში მიუჯდა ოჯახის ერთ-ერთი წევრის ავტომობილის საჭეს და ქალაქში გადაჭარბებული სიჩქარით მოძრაობდა. კუპრავას განმარტებით, საპატრულო პოლიციამ მისი შეჩერება სცადა, რასაც მინისტრის მხრიდან ფიზიკური და სიტყვიერი შეურაცხყოფა მოყვა და ის დამატებითი ეკიპაჟის დახმარებით დააკავეს, თუმცა, მაშინდელი შს მინისტრი გიორგი მღებრიშვილის ბრძანებით, წინასწარი დაკავების იზლატორში აღარ მოათავსეს. 
რესპონდენტი ამბობს, რომ კანონდამრღვევი მაღალჩინოსანი დღემადე მინისტრთა კაბინეტის წევრია და მტკიცებულებების შეგროვების შემდეგ ის ამ პირის ვინაობას გაახმაურებს. 

